
Keterlibatan, daya tahan dan kecerdasan emosi berperanan penting dalam meningkatkan 

sahsiah murid berikutan kebimbangan tahap sahsiah murid pada masa kini. Isu yang 

sering berlegar dalam kalangan murid sekolah menengah adalah berkaitan kerapuhan 

sahsiah, ledakan emosi, lemah daya tahan dan keterlibatan dalam gejala sosial. Namun, 

masih kurang bukti empirik tentang pengaruh kecerdasan emosi terhadap sahsiah serta 
kesan mediator keterlibatan dan daya tahan antara keduanya dalam satu model 

bersepadu. Sehubungan dengan itu, Program Sahsiah Unggul Murid (SUMUR) yang 

merupakan program berskala besar Kementerian Pendidikan Malaysia merupakan satu 

medium yang bersesuaian untuk menilai pembangunan psikologi murid sekolah 

menengah. Tujuan kajian dilakukan bagi menentukan hubungan antara kecerdasan 

emosi, keterlibatan dan daya tahan dengan sahsiah, menentukan pengaruh kecerdasan 

emosi dengan sahsiah dan menentukan kesan mediator keterlibatan dan daya tahan 

dengan sahsiah. Kajian ini juga adalah untuk mengenal pasti gender sebagai moderator 

dalam hubungan antara keterlibatan, daya tahan, kecerdasan emosi dengan sahsiah. 

Pendekatan kuantitatif korelasi dan kajian keratan rentas digunakan dalam kajian ini. 

Sampel sebanyak 490 orang murid tingkatan 4 yang mengikuti Program SUMUR di 

Malaysia yang menggunakan teknik persampelan rawak berstrata. Analisis laluan 
struktural dan ujian kesepadanan model persamaan berstruktur turut digunakan dengan 

perisian AMOS versi 26.0. Dapatan menunjukkan responden mempunyai tahap sahsiah, 

keterlibatan, daya tahan dan kecerdasan emosi yang tinggi, serta menunjukkan 

terdapatnya hubungan signifikan yang positif antara keterlibatan, daya tahan dan 

kecerdasan emosi dengan sahsiah dalam pengujian korelasi Pearson. Hasil pengujian 

model persamaan berstruktur mendapati wujudnya pengaruh signifikan kecerdasan 

emosi terhadap sahsiah murid. Keputusan menunjukkan, keterlibatan dan daya tahan 

bertindak sebagai mediator secara tidak langsung dalam hubungan kecerdasan emosi 

dengan sahsiah murid dan gender berperanan sebagai moderator penuh dalam hubungan 

kecerdasan emosi dengan sahsiah murid. Dapatan kajian juga menunjukkan gender 

berperanan sebagai moderator separa dalam hubungan antara keterlibatan dan kesan 

daya tahan dengan sahsiah murid. Secara keseluruhan, model persamaan berstruktur 

menunjukkan kesepadanan yang baik iaitu kecerdasan emosi, daya tahan dan 

keterlibatan menyumbang sebanyak 58 peratus, kecerdasan emosi sebanyak 15 peratus 

dan daya tahan sebanyak 21 peratus. Kesimpulannya, implikasi faktor kecerdasan emosi, 

keterlibatan dan daya tahan terbukti perlu ditekankan terutamanya, polisi pengamal dan 

perancang dasar pendidikan perlu memastikan sahsiah murid menjadi asas penting untuk 

memperkembangkan potensi jasmani, emosi, rohani dan intektual murid sebagaimana 

tumpuan Falsafah Pendidikan Negara. 

Kata Kunci: Daya tahan, kecerdasan emosi, keterlibatan, sahsiah, Program SUMUR. 

SDG: MATLAMAT 4: Pendidikan Berkualiti 

Engagement, resilience and emotional intelligence play an important role in improving 

pupil sahsiah due to concerns about the level of pupil personality nowadays. Issues that 

often hover among high school pupils are related to personality fragility, emotional 

outbursts, weak resilience and the engagement of social symptoms. However, there is 

still a lack of empirical evidence about the influence of emotional intelligence on sahsiah 
as well as the mediating effect of engagement and resilience between the two in an 

integrated model. In relation, the Sahsiah Unggul Murid Program (SUMUR) which is a 

large-scale program of the Ministry of Education Malaysia is a suitable medium to assess 

the psychological development of secondary school pupils. The purpose of the study is 

to identify the relationship between emotional intelligence, engagement and resilience 

with sahsiah, determine the influence of emotional intelligence with sahsiah personality 

and determine the mediating effect of engagement and resilience with sahsiah. This 

study also identified gender as a moderator in the relationship between emotional 

intelligence, engagement and resilience with sahsiah. This study uses a quantitative 

approach of correlation and a cross-sectional study. The sample consisted of 490 form 4 

pupils who followed the SUMUR Program in Malaysia using a stratified random 

sampling technique. Structural path analysis and structural equation model goodness-of-
fit tests were also used with AMOS version 26.0 software. Findings show that 

respondents have a high level of sahsiah, engagement, resilience and emotional 

intelligence. Pearson's correlation reveals engagement, resilience and emotional 

intelligence have a positive and significant relationship with sahsiah. The results of 

testing the structural equation model found that there is a significant influence between 

emotional intelligence and the pupil's sahsiah. The results show that engagement and 

resilience act as indirect mediators in the relationship between emotional intelligence 

and pupil sahsiah and gender acts as a full moderator in the relationship between 

emotional intelligence and pupil sahsiah. The findings of the study also show that gender 

plays a role as a partial moderator in the relationship between engagement and resilience 

effects with pupil sahsiah. Overall, the structural equation model shows a good fit, 

namely emotional intelligence, resilience and engagement contribute as much as 58 

percent, emotional intelligence as much as 15 percent and resilience as much as 21 

percent. In conclusion, the implications of the factors of emotional intelligence, 

engagement and resilience proved to be emphasized. Especially policy practitioners and 
educational policy planners need to ensure that the sahsiah personality of pupils becomes 

an important basis for developing the physical, emotional, spiritual and intellectual 

potential of pupils as the focus of the National Education Philosophy.  

 

 

Keywords: Engagement, emotional intelligence, resilience, sahsiah personality, 

SUMUR Program. 

 

SDG: GOAL 4: Quality Education 

BAB 1 

1 PENDAHULUAN 

Kajian ini merupakan satu kajian yang menganalisis aspek keterlibatan dan daya tahan 

serta hubungan antara kecerdasan emosi dengan sahsiah murid yang mengikuti Program 

sahsiah unggul murid (SUMUR) di Malaysia. Bab ini membincangkan latar belakang 

kajian berkaitan empat pemboleh ubah iaitu sahsiah, kecerdasan emosi, keterlibatan dan 

daya tahan diikuti dengan kupasan mengenai permasalahan kajian. Seterusnya, turut 

diperbincangkan ialah objektif, persoalan kajian, hipotesis kajian, kepentingan kajian, 

batasan kajian, definisi konsep serta operasional dan diakhiri dengan rumusan. Tujuan 

kajian ini untuk menganalisis kepentingan keterlibatan, daya tahan, kecerdasan emosi 

dan sahsiah serta mengembangkan sorotan kajian terdahulu dengan mengenal pasti 

kesan mediator keterlibatan dan daya tahan terhadap hubungan antara kecerdasan emosi 

dengan sahsiah serta menguji hipotesis.  

1.1 Sahsiah  

Tahap sahsiah yang rendah menyebabkan murid terjebak dengan gejala tidak bermoral, 

pergaulan bebas, aktiviti berfoya-foya dan bersuka ria (Ismail et al., 2021). Berdasarkan 

laporan, rekod Sistem Sahsiah Diri Murid (SSDM) melaporkan bahawa daripada 

4,739,932 jumlah murid seluruh negara sehingga 30 November 2019 telah menyaksikan 

peningkatan sebanyak 1.4 peratus bagi keterlibatan salah laku disiplin murid sekolah 

rendah dan menengah, daripada 238,790 kes telah berlaku peningkatan sejumlah 5 
peratus bagi tahun 2018 dan meningkat kepada 304,578 bilangan kes iaitu setinggi 6.4 

peratus bagi tahun 2019 sebagaimana yang dinyatakan dalam Jadual 1.1 di bawah. 

Jadual 1.1 : Rekod SSDM Bertarikh 30 November 2019 

 
Bil. Salah Laku Disiplin 2018 2019 

1. Tingkah Laku Berunsur Jenayah 9,516 11,648 
2. Perbuatan Berunsur Kelucahan 3,760 4,812 
3. Perbuatan Memusnah 2,771 3,578 
4. Ponteng Sekolah 126,189 144,644 
5. Buli 4,436 5,666 
6. Kurang Sopan 25,451 36,304 

7 Kekemasan Diri 18,496 29,850 
8 Kenakalan 10,069 13,944 
9 Tidak Pentingkan Masa 25,952 34,500 
10 Rokok 12,150 19,632 

Jumlah Keseluruhan : 238,790 304,578 

(Sumber: SUMUR, 2020) 

 

 

Statistik telah menunjukkan masalah sahsiah murid di Malaysia perlu diberikan 

perhatian serius. Kerajaan telah memberikan penekanan yang berstrategi melalui Pelan 

Pembangunan Pendidikan (PPPM) 2013-2025 iaitu ‘Melahirkan Rakyat Malaysia yang 

Menghayati Nilai’ dalam Anjakan Ketiga dan menyasarkan pengukuhan Pendidikan 

Agama Islam dan Moral. Maka, perancangan penyediaan program-program sekolah di 

Malaysia bagi meningkatkan sahsiah merupakan satu kepentingan. Menghasilkan 

keperibadian dan personaliti yang mempunyai nilai-nilai baik adalah bertujuan 

menimbal balik krisis nilai-nilai negatif. 

1.2 Kecerdasan Emosi  

Konsep kecerdasan emosi daripada Goleman sebagai pelopor teori telah berjaya 

memberi keyakinan kepada masyarakat dunia tentang kepentingannya yang boleh 

mempengaruhi sahsiah dan tahap kejayaan individu dalam kehidupan (Suziana, 2017). 

Namun, menurut Tinjauan Kebangsaan Kesihatan dan Morbiditi (2019), seramai 

424,000 kanak-kanak mengalami masalah kesihatan mental di Malaysia (National 

Institute of Health (NIH), 2020). Prevalens kesihatan mental kanak-kanak berdasarkan 

domain utama ialah masalah berinteraksi dengan rakan sebaya (42.9%), masalah tingkah 

laku (15.9%), masalah emosi (8.3%) dan masalah hiperaktif (2.3%). Hal ini 
menunjukkan terdapat epidemik tersembunyi secara psikologi yang berlaku di Malaysia. 

Maka, kecerdasan emosi murid di sekolah perlu dikenal pasti tahap perkembangannya 

berikutan kehidupan masyarakat dunia yang semakin kompleks.  

Kajian Sogolitappeh et al. (2018) mendapati kecerdasan emosi dengan daya tahan remaja 
mempunyai hubungan signifikan yang positif disamping menyumbang kepada 

penyelidikan personaliti mereka. Kecerdasan emosi remaja mempunyai hubungan 

terhadap tahap daya tahan malahan bergantung kepada persepsi sokongan sosial 

daripada rakan-rakan (Chen, 2019). Villegas & Raffaelli (2018) pula telah membuat 

analisis longitud perbandingan iaitu perkaitan antara emosi murid-murid sekitar 15.8 

tahun dengan program-program yang diceburi iaitu sebanyak 14 buah program 

Midwestern yang memberi tumpuan kepada Kepimpinan, Seni dan Prestasi (Seni), dan 

Sains, Teknologi, Kejuruteraan dan Matematik (STEM). Secara keseluruhannya, emosi 

positif berlaku lebih kerap daripada emosi negatif berdasarkan fokus program. 

1.3 Keterlibatan  

Laporan Statistik Kebajikan Masyarakat, Kementerian Pembangunan Wanita, Keluarga 

dan Masyarakat 2019 mencatatkan seramai 4,833 orang remaja telah terlibat dengan 

jenayah. Seramai 4,543 orang remaja lelaki dan 290 orang remaja perempuan yang 

terlibat terdiri daripada Melayu (69%), Cina (7%), India (7%), peribumi semenanjung 

(0.4%), peribumi Sabah (9%), peribumi Sarawak (0.4%) dan lain-lain (5%). Kanak-

kanak yang terlibat dengan jenayah mengikut negeri keseluruhan seramai 4,833 orang 

dengan gender lelaki seramai 4,553 orang murid dan perempuan seramai 290 orang 

murid sebagaimana ditunjukkan dalam Jadual 1.2. 

Jadual 1.2 : Laporan Statistik Kebajikan Masyarakat 2019 

 
Negeri Gender 

Lelaki Perempuan Jumlah 

Johor 120 10 130 
Kedah 383 28 411 

Kelantan 544 13 557 
Melaka 139 14 153 
Negeri Sembilan 71 1 72 
Pahang 404 23 427 
Perak 216 6 222 
Perlis 165 7 172 
Pulau Pinang 366 18 384 
Sabah 555 57 612 

Sarawak 189 4 193 
Selangor 767 61 828 
Terengganu 135 0 135 
W. P. Kuala Lumpur 450 46 496 
W. P. Labuan 32 2 34 
W. P. Putrajaya 7 0 7 
Jumlah 4,543 290 4,833 

(Sumber: Kementerian Pembangunan Wanita, Keluarga dan Masyarakat, 2019) 

 

 

Sehubungan dengan itu, sahsiah perlu dilihat suatu tanggungjawab yang mesti 

diperkasakan ke atas murid sebagai pelaksanaan berterusan untuk menjadikan mereka 

insan yang lebih sempurna. Beberapa aspek seperti nilai murni, akhlak, modal insan, 

moral, tingkah laku dan sahsiah yang tinggi perlu diambil kira (Mat, 2018). Negara juga 

perlu menyediakan generasi dengan modal insan berkeperibadian mulia, berdaya tahan, 

jati dirinya kukuh, berpengetahuan, berketerampilan serta berkemahiran tinggi sebagai 

memenuhi tuntutan negara maju (Othman, 2017). Hal ini kerana kestabilan negara 

adalah berasaskan keamanan dan keselamatan hasil daripada penduduknya yang hidup 
dalam keharmonian. Maka, memiliki tahap sahsiah yang tinggi melalui pelibatan 

bersasar di sekolah adalah satu keperluan terhadap keseluruhan murid di Malaysia. 

1.4 Daya Tahan 

Proses pendidikan hari ini semakin kurang membantu remaja daripada aspek personaliti 

sahsiah dan pembentukan nilai diri, malahan mementingkan kejayaan intelektual mereka 

(Saiful Akmal Karim et al., 2021). Menurut McDonnell & Semkovska (2020), telah 

menjangkakan perkaitan antara daya tahan dengan personaliti secara semula jadi. 
Neurotisisme dan ekstraversi adalah dua daripada ciri personaliti Big Five yang telah 

dikaitkan secara khusus dengan daya tahan (Lü et al., 2014). Tahap personaliti individu 

yang tinggi umumnya cenderung mendapat skor yang tinggi dalam daya tahan (Oshio et 

al., 2018; Mohammed & Mostafa, 2019; Nieto et al., 2022; Hatano et al., 2023).  

Daya tahan merujuk kepada ketahanan murid daripada konteks kanak-kanak yang 

bermaksud mereka bertahan membina kekuatan dari segi emosi, tingkah laku, intelektual 

dan interpersonal dalam menghadapi bahaya dan kesukaran (Brooks, 2005). Kedamaian 

yang tercipta dalam diri seseorang adalah seiring dengan corak persekitaran yang 

membolehkan mereka terus bertahan hidup secara aman dengan pengaruh kerohanian 

dan kepercayaan kepada tuhan  (Richardson, 2002). 

Terdapat kajian empirikal oleh Schwalm et al. (2022) secara meta-analisis telah 

menyiasat sama ada terdapat hubungan antara kerohanian/ keagamaan dengan daya 

tahan. Kajiannya, sejumlah 2,468 buah artikel termasuk 34 kajian pemerhatian di 

pelbagai negara mendapati korelasi positif yang sederhana antara kerohanian/ 

keagamaan dengan daya tahan. Maka, daya tahan dan nilai-nilai sahsiah berteraskan 

kerohanian perlu dibangunkan dalam diri murid disamping mentransformasikan 

perkembangan-perkembangan lain seiring dengan dunia luar. 

Justeru, penekanan fenomena penyelidikan berkaitan keterlibatan, daya tahan, 

kecerdasan emosi dan sahsiah berserta kelestariannya perlu berterusan untuk 

menentukan kestabilan dunia masa kini dan akan datang. Keutamaan ini perlu 

ditekankan kerana penyelidikan merupakan antara kekuatan mengurus generasi yang 
menjadi tunjang dan harapan negara. Maka, program yang berpotensi di sekolah 

khususnya Program SUMUR memerlukan kajian mendalam supaya lebih perkasa bagi 

mencapai matlamat pembentukan sahsiah dalam mengatasi permasalahan remaja hari ini 

(Musa et al., 2021). 

1.5 Pernyataan Masalah 

Topik mengenai pelibatan remaja yang masih bersekolah dalam aktiviti tidak sihat telah 

menarik minat ramai pengkaji dalam melakukan pelbagai kajian. Pelibatan dalam aktiviti 
tidak sihat malahan pendidikan yang kurang memfokuskan aspek kejayaan sahsiah 

(Saiful Akmal Karim et al., 2021) memberi kesan terhadap personaliti mahupun sahsiah. 

Antara kategori tidak sihat termasuklah murid yang kurang sopan, kekurangan 

penampilan diri, meninggalkan solat malahan terjebak dalam kes salah laku disiplin, 

bergaduh, pengambilan dadah, minuman keras dan hubungan seks (Mat Khaled, 2018; 

Khairi Othman et al., 2019; Musa et al., 2022). Lebih membimbangkan jika kes-kes 

sebegini berlanjutan sehingga melibatkan nyawa sepertimana penyelidikan 

menunjukkan bahawa praremaja juga mengalami pemikiran dan tingkah laku bunuh diri 

dan berada pada tahap yang meresahkan. Perkara ini semestinya memerlukan daya tahan 

dan pencegahan bunuh diri dalam kalangan murid sekolah (Gallo et al., 2021; Miller, 

2019). Lebih-lebih lagi laporan NIH (2020) menyatakan terdapat masalah emosi 

sebanyak 8.3% kanak-kanak di Malaysia dalam prevalens kesihatan mental. Sehubungan 
dengan itu, penting untuk mempunyai alat yang relevan untuk mengukur pelibatan 

tingkah laku sedemikian di dalam bilik darjah (Spadafora & Volk, 2021). Maka, dengan 

menilai jurang secara praktikal melalui kajian lepas, penyelidik dapat menilai apakah 

hasil kajian atau perbezaan yang ditemui mempunyai nilai praktikal atau kegunaan 

dalam konteks yang lebih luas dan tidak hanya dari segi statistik semata-mata. 

Pendekatan ini membantu untuk memastikan bahawa penemuan kajian ini signifikan dan 

mempunyai aplikasi yang berguna dalam dunia nyata atau senario semasa untuk 

diperhatikan.  

Pelbagai faktor yang menyumbang kepada permasalahan terhadap isu-isu yang dikenal 

pasti berdasarkan kajian lepas. Antaranya ialah pengaruh rakan sebaya, persekitaran 

keluarga bermasalah, keterlibatan sosial yang tidak sihat serta kurang jati diri dan 

disiplin (Zainol & Yusoff, 2023). Selain itu, faktor yang lebih ketara pada zaman moden 

ialah penggunaan gajet secara berleluasa sehingga mendatangkan gangguan emosi dan 
penyebab masalah kesihatan mental  dalam kalangan kanak-kanak (Salmah & Malisah, 

2015). Tambahan lagi, sokongan sosial dalam mengawal tingkah laku anak-anak 

memainkan peranan yang penting sebagaimana kajian Mapuzah & Ali (2023) 

melaporkan tentang permasalahan kawalan ibu bapa terhadap sosial anak-anak. 

Sepanjang lima tahun kebelakangan, terdapat beberapa alternatif kajian telah 

menyumbang kepada pelbagai pembaharuan terutamanya kajian berkaitan program-

program yang dikenal pasti berupaya mengatasi isu permasalahan senario masa kini. 

Antaranya, kajian Program SUMUR Mat Khaled (2018), Muhammad Nordin (2017), 

Nurul Nadirah et al. (2022), Aziz & Muhd Adnan (2018) dan pelbagai lagi kertas konsep 

yang telah memberikan sumbangan bermakna buat para pengkaji selepas mereka. 

Namun, keterbatasan untuk mengaitkan dengan bidang psikologi sangat terhad 

terutamanya bagi menampilkan teori-teori psikologi dan belum memberikan jawapan 

yang memuaskan terhadap permasalahan tersebut. Kajian terdahulu yang berkaitan 

dengan pelaksanaan Program SUMUR kebanyakannya kurang menumpukan aspek 

psikologi terutamanya dalam membataskan perkaitan antara teori kecerdasan emosi, 
teori keterlibatan, teori daya tahan dengan teori sahsiah. Maka, fokus kajian ini 

menumpukan pada hubungan antara teori sehingga terhasil kerangka konsep berkaitan 

tahap peningkatan sahsiah murid dengan pengaruh kecerdasan emosi serta keterlibatan 

dan daya tahan sebagai mediator. Hal ini membuka ruang untuk penyelidikan lebih lanjut 

yang mungkin boleh menyelesaikan pertikaian dan menunjukkan sama ada terdapat 

perkaitan di antara teori-teori tersebut.  

Kesan daripada fokus yang diberikan terhadap persoalan sahsiah murid pada masa kini, 

mereka yang menghadapi masalah emosi dan tingkah laku dijangkakan boleh 

mengurangkan kesan negatif pada masa akan datang dengan daya tahan dan pelibatan 

yang berfaedah. Daya tahan adalah ciri yang boleh membantu mengurangkan akibat 

negatif masalah emosi dan tingkah laku (Huang et al., 2019). Agaibi & Wilson (2005) 

dalam kajiannya menyatakan bahawa daya tahan seseorang adalah sangat diperlukan 

dalam mengharungi kepayahan emosi. Vakola et al. (2004) pula menyatakan dalam 

kajiannya, kemampuan mempelajari daya tahan sehingga boleh memberi kesan 

ketahanan individu ialah disebabkan faktor genetik menerusi trait kecerdasan emosi dan 

personaliti. Khoshaba & Maddi (1999) dalam kajiannya menyatakan, berdaya tahan 
ialah sesuatu keteguhan sikap iaitu ketika dalam pelibatan (commitment), penguasaan 

(control) dan cabaran (challenge). Penyelidikan menunjukkan bahawa pelibatan yang 

berterusan mungkin menghasilkan pelibatan dalam pembelajaran dalam jangka masa 

panjang (Kamarrudin et al., 2022). Kesan positif di dalam dan luar bilik darjah telah 

dikaitkan dengan pelibatan  (Asniza et al., 2021; Barlow et al., 2020; Struyf et al., 2019; 

Sukor et al., 2021). Namun, kebanyakan kajian tidak mengaitkan dengan sahsiah yang 

dikategorikan sebagai personaliti berkerohanian atau spiritual. Peranan keterlibatan dan 

daya tahan sebagai mediator juga kurang diperkatakan dalam kajian-kajian tersebut. 

Maka, dengan merangkumkan aspek-aspek ini, kajian akan menjadi lebih kuat dalam 

memberikan alasan yang kukuh dan jelas mengapa penyelidikan mengenai hubungan 

antara kecerdasan emosi, sahsiah, keterlibatan, dan daya tahan merupakan kontribusi 

yang penting kepada bidang psikologi pendidikan terutamanya untuk perkembangan 

sahsiah murid sekolah.  

Tambahan lagi, kajian akan dapat menyediakan pandangan yang lebih holistik dan 

terperinci tentang bagaimana peranan gender mempengaruhi hubungan antara 

kecerdasan emosi, sahsiah, keterlibatan dan daya tahan, serta implikasinya dalam 

konteks pendidikan. Kemungkinan gender boleh memberi kesan moderator dalam 

hubungan antara kecerdasan emosi (Miao et al., 2018). Namun, dapatan kajian lepas 

sukar untuk menemukan sampel murid sekolah dan kesan moderator gender terutamanya 

kajian-kajian yang dijalankan untuk Program SUMUR. Maka, kajian ini perlu 
dilaksanakan untuk mengenal pasti keberkesanan pemboleh ubah yang dapat 

merungkaikan permasalahan kajian. Ini dilakukan dalam konteks Malaysia dengan 

perkaitan antara murid lelaki dengan perempuan dalam program kementerian sedia ada 

seperti Program SUMUR.  

1.6 Persoalan Kajian 

Kajian ini dijalankan bagi menjawab persoalan kajian yang dibina berdasarkan objektif 

kajian seperti yang berikut: 

 
1. Apakah tahap sahsiah, keterlibatan, daya tahan dan kecerdasan emosi murid 

tingkatan 4 yang mengikuti Program SUMUR? 

2. Adakah terdapat hubungan antara keterlibatan, daya tahan dan kecerdasan 

emosi dengan sahsiah murid tingkatan 4 yang mengikuti Program SUMUR? 

3. Adakah terdapat hubungan antara kecerdasan emosi dengan keterlibatan murid 

tingkatan 4 yang mengikuti Program SUMUR? 

4. Adakah terdapat hubungan antara kecerdasan emosi dengan daya tahan murid 

tingkatan 4 yang mengikuti Program SUMUR? 

5. Adakah terdapat pengaruh kecerdasan emosi terhadap sahsiah murid tingkatan 

4 yang mengikuti Program SUMUR? 

6. Adakah terdapat kesan mediator keterlibatan dalam hubungan antara 
kecerdasan emosi dengan sahsiah murid tingkatan 4 yang mengikuti Program 

SUMUR? 

7. Adakah terdapat kesan mediator daya tahan dalam hubungan antara kecerdasan 

emosi dengan sahsiah murid tingkatan 4 yang mengikuti Program SUMUR? 

8. Apakah gender berperanan sebagai moderator dalam hubungan antara 

keterlibatan, daya tahan dan kecerdasan emosi dengan sahsiah murid tingkatan 

4 yang mengikuti Program SUMUR? 

1.7 Objektif Kajian 

Objektif umum kajian ini adalah untuk mengkaji dan memahami bagaimana keterlibatan 

dan daya tahan memainkan peranan dalam menghubungkan kecerdasan emosi dengan 

sahsiah murid sekolah menengah yang mengikuti Program SUMUR di Malaysia. Namun 

begitu, beberapa objektif khusus telah ditentukan berdasarkan tajuk yang dikemukakan 

dalam kajian ini dengan mengambil kira persoalan kajian dan hipotesis kajian sebagai 

jangkaan hasil kajian. 

1.7.1 Objektif Khusus 

Perincian hubungan antara pemboleh ubah bebas iaitu keterlibatan, daya tahan dan 

kecerdasan emosi serta peranan mediator iaitu keterlibatan dan daya tahan terhadap 

pemboleh ubah bersandar iaitu sahsiah secara khususnya kategorikan sebagaimana 

objektif berikut: 

 

1. Mengenal pasti tahap sahsiah, keterlibatan, daya tahan dan kecerdasan emosi 

murid tingkatan 4 yang mengikuti Program SUMUR. 

2. Mengenal pasti hubungan antara keterlibatan, daya tahan dan kecerdasan emosi 

dengan sahsiah murid tingkatan 4 yang mengikuti Program SUMUR. 

3. Mengenal pasti hubungan antara kecerdasan emosi dengan keterlibatan murid 

tingkatan 4 yang mengikuti Program SUMUR. 

4. Mengenal pasti hubungan antara kecerdasan emosi dengan daya tahan murid 

tingkatan 4 yang mengikuti Program SUMUR. 

5. Mengenal pasti pengaruh kecerdasan emosi terhadap sahsiah murid tingkatan 4 

yang mengikuti Program SUMUR. 

6. Mengenal pasti kesan mediator keterlibatan dalam hubungan antara kecerdasan 

emosi dengan sahsiah murid tingkatan 4 yang mengikuti Program SUMUR. 

7. Mengenal pasti kesan mediator daya tahan dalam hubungan antara kecerdasan 

emosi dengan sahsiah murid tingkatan 4 y ang mengikuti Program SUMUR. 

8. Mengenal pasti gender berperanan sebagai moderator dalam hubungan antara 

keterlibatan, daya tahan dan kecerdasan emosi dengan sahsiah murid tingkatan 

4 yang mengikuti Program SUMUR. 

1.8 Hipotesis Kajian 

Berdasarkan objektif kajian yang dinyatakan, sebanyak 12 hipotesis dibentuk oleh 

pengkaji iaitu: 

 

Ha1  Terdapat hubungan yang signifikan antara kecerdasan emosi dengan sahsiah 

murid tingkatan 4 yang mengikuti Program SUMUR. 

Ha2  Terdapat hubungan yang signifikan antara keterlibatan dengan sahsiah murid 

tingkatan 4 yang mengikuti Program SUMUR. 

Ha3  Terdapat hubungan yang signifikan antara daya tahan dengan sahsiah murid 

tingkatan 4 yang mengikuti Program SUMUR. 

Ha4  Terdapat hubungan yang signifikan antara kecerdasan emosi dengan 

keterlibatan murid tingkatan 4 yang mengikuti Program SUMUR. 

Ha5  Terdapat hubungan yang signifikan antara kecerdasan emosi dengan daya 

tahan murid tingkatan 4 yang mengikuti Program SUMUR. 

Ha6  Terdapat pengaruh yang signifikan antara kecerdasan emosi terhadap sahsiah   

murid tingkatan 4 yang mengikuti Program SUMUR. 

Ha7  Keterlibatan merupakan kesan mediator dalam hubungan antara kecerdasan 

emosi dengan sahsiah murid tingkatan 4 yang mengikuti Program SUMUR. 

Ha 8 Daya tahan merupakan kesan mediator dalam hubungan antara kecerdasan 

emosi dengan sahsiah murid tingkatan 4 yang mengikuti Program SUMUR. 

Ha 9 Kesan moderator gender dengan sahsiah murid tingkatan 4 yang mengikuti 

Program SUMUR: 

Ha 9a Terdapat kesan moderator gender dalam hubungan antara 

kecerdasan emosi dengan sahsiah murid tingkatan 4 yang mengikuti 

Program SUMUR. 

Ha 9b Terdapat kesan moderator gender dalam hubungan antara 

keterlibatan dengan sahsiah murid tingkatan 4 yang mengikuti 

Program SUMUR. 

Ha 9c Terdapat kesan moderator gender dalam hubungan antara daya 

tahan dengan sahsiah murid tingkatan 4 yang mengikuti Program 

SUMUR. 

1.9 Kepentingan Kajian 

Dalam usaha memastikan berlakunya perkembangan sahsiah unggul murid, kajian ini 

dapat membantu murid terdedah dengan pengalaman dan pengetahuan. Pengalaman 
yang tercetus daripada persekitaran akan membentuk sahsiah diri dengan kewujudan 

pelbagai ilmu pengetahuan yang akan membantu perkembangan potensi dan kemahiran 

sosial (Absha Atiah Abu Bakar & Mohd Isa Hamzah, 2019; Alia & Norwaliza, 2021). 

Pelbagai pengalaman yang dialami dalam diri murid juga sangat penting untuk diketahui 

dan dipelajari oleh pendidik serta para pengkaji lain. Menurut Johnson-Laird & Oatley 

(1989) dalam kajiannya, emosi dan perasaan seperti tangisan, gelak ketawa, kesedihan 

dan ketakutan boleh merujuk kepada mood dan jenis personaliti. Namun, cara 

penyelesaian masalah banyak bergantung kepada pengalaman yang sudah ada pada diri 

individu melalui proses interaksi dengan persekitarannya. Sebilangan besar penyelidikan 

mengenai keterlibatan telah menumpukan pada peranan anteseden psikologi peribadi 

dan faktor sosial (Mendoza & King, 2020). Melalui proses penyesuaian, murid 

berpeluang menempuh banyak pengalaman dengan pelbagai situasi di sekolah melalui 

keterlibatan mereka. 

Selain itu, kajian ini juga penting kepada murid bagi mencapai matlamat program yang 

dihasratkan oleh kementerian melalui pengetahuan yang diperoleh. Maklumat kajian 

berkaitan penentuan item-item merupakan antara cetusan dan sumber yang boleh 
dipelajari untuk mempertingkatkan kecerdasan emosi murid. Menurut Isaeva & 

Dunayeva (2019), kanak-kanak boleh dibantu dengan sebaiknya melalui pendidikan dan 

perkembangan orang dewasa yang membesarkan mereka. Sokongan ibu bapa dalam 

kajian Isaeva & Dunayeva (2019) adalah mungkin untuk membangunkan kebolehan asas 

kecerdasan emosi seperti persepsi, penggunaan, pemahaman dan pengurusan emosi 

daripada aktiviti yang berkesan dan menyumbang kepada pembentukan kesejahteraan 
emosi anak-anak mereka. Maka, bimbingan guru serta sokongan ibu bapa yang 

menggerakkan murid menyertai kajian ini boleh juga dijadikan panduan untuk guru dan 

ibu bapa mempelajari tentang emosi murid bagi membantu meningkatkan kualiti diri. 

Perkara ini berlaku sama ada dalam pengajaran dan pembelajaran mahupun nasihat 

sepanjang kehidupan mereka. 

Seterusnya, kajian ini dapat memberikan sumbangan cetusan pemikiran kepada 

kementerian. Model dan teori boleh diperkenalkan dan diguna pakai berdasarkan 

dimensi-dimensi yang diketengahkan iaitu sahsiah, kecerdasan emosi, keterlibatan dan 

daya tahan. Tambahan juga sebagai rujukan bagi kajian seterusnya yang ingin dijalankan 

oleh pihak kementerian berkaitan tajuk kajian ini terutamanya dalam usaha membina 

dasar baharu atau penambahbaikan program-program adab dan nilai. Hal ini bagi 

menyelesaikan konflik psikologi mahupun sosial yang berlaku dalam kalangan murid 

sekolah menengah. Selain itu, kepentingan kajian ini adalah sebagai sumbangan sumber 

rujukan kepada pemegang taruh di kementerian untuk menangani masalah sosial secara 

berskala besar sehingga diharapkan dapat lebih memahami faktor-faktor yang 

mempengaruhi sahsiah unggul murid melalui peranan dan fungsi mereka. 

Pada masa yang sama pentadbir sekolah juga boleh cipta formula baharu dalam program-

program intervensi yang difikirkan sesuai melalui hasil dapatan kajian. Hal ini bertujuan 

untuk menguruskan sahsiah, kecerdasan emosi, keterlibatan dan daya tahan murid 
berpandukan teori psikologi dan pembelajaran. Pemboleh ubah yang difokuskan untuk 

menekankan betapa pentingnya dimensi-dimensi tersebut untuk diamalkan oleh murid 

secara aktif dan berterusan. Keterlibatan sekolah adalah proses utama dalam meramalkan 

hasil pendidikan terhadap murid (Damian et al., 2017). Program-program sekolah yang 

diwujudkan bertujuan untuk memberi keupayaan supaya murid memperoleh kemahiran 

pembinaan kendiri tertentu dalam aktiviti-aktiviti yang dirancang. Ketepatan memilih 

pendekatan atau metodologi sangat penting ketika mengendalikan sesuatu program 

dengan menggunakan lebih daripada satu teori. Walaupun pada dasarnya sukar untuk 

menemui teori pembelajaran yang terbaik, tetapi penentuan teori yang bersesuaian boleh 

dilaksanakan dengan mengikut situasi dan budaya murid yang ditadbir oleh pihak 

sekolah. Teori dan model yang ideal juga mampu menghasilkan perubahan tingkah laku 

yang relatif dan berpanjangan dalam jangka masa yang lama melalui pengalaman dan 

latihan.  

Kepentingan iklim sekolah yang positif juga memberikan pengalaman kesejahteraan 

yang berkesan serta mampu meningkatkan keterlibatan murid (Lombardi et al., 2019). 

Hal ini dapat menggalakkan pembentukan hubungan yang baik antara murid dengan 
guru melalui hubungan sosial serta murid juga dapat belajar dalam situasi harmoni tanpa 

gangguan dan masalah disiplin. Dengan itu, prestasi pembelajaran murid berpotensi 

untuk meningkat.  

Arus globalisasi dalam mendidik remaja di Malaysia merupakan antara ancaman untuk 

membangunkan jati diri bermoral murid masa kini. Begitu juga, tingginya keganasan 

interpersonal pada remaja, yang kini dianggap masalah global dan kesihatan awam 

Bravo-Sanzana et al. (2020).  Dalam situasi demikian, perlunya pengukuhan daya tahan 

murid yang merupakan antara strategi untuk membangunkan jati diri. Kajian ini penting 
kepada masyarakat di Malaysia khususnya murid sekolah bagi mempertahankan diri 

daripada kewujudan budaya perosak, hedonisme dan modenisasi yang mengakibatkan 

budaya murni masyarakat semakin ditinggalkan. Oleh itu, kajian ini ingin membuktikan 

dan menjelaskan bahawa daya tahan dan kecerdasan emosi merupakan suatu elemen 

yang relevan dalam membentuk masyarakat bersahsiah tinggi bermula dengan 

melahirkan murid yang seimbang jasmani, emosi, rohani, intelek dan sosial. 

Secara umumya, kajian ini juga digunakan untuk meneroka isu tambahan bagaimana 

kajian lepas boleh digunakan dalam penyelidikan ini. Dengan pelbagai bentuk, kajian 

literatur dalam penyelidikan lepas memberikan pengetahuan yang banyak kepada 

pengkaji lain berkenaan dengan masalah, halangan-halangan dan cabaran yang dihadapi 

oleh murid serta guru berkaitan dimensi kajian. Perkara ini dapat membantu dan 

memudahkan penyelidik lain untuk mengetahui tentang kewujudan jurang kajian lepas 

yang belum terisi oleh mana-mana pengkaji.  

Oleh itu, pemilihan pemboleh ubah keterlibatan, daya tahan, kecerdasan emosi dan 

sahsiah adalah selaras dengan tujuan penyelidikan berdasarkan maklumat yang relevan. 

Pemboleh ubah yang dipilih berkait rapat dengan teori dan bersesuaian dengan kerangka 

teori serta konsep kajian. Maklumat yang signifikan berkaitan pemboleh ubah yang 

ditentukan telah dianalisis secara berkesan oleh pengkaji terdahulu. Berkaitan fenomena 

yang dikaji, pemboleh ubah juga dapat memberikan pemahaman dan gambaran yang 
baik serta dapat dikawal dengan cermat untuk menilai kesan perubahan. Tambahan lagi, 

mengambil kira kemudahan pengukuran dan praktikal selain tidak memerlukan kos yang 

tinggi untuk mengkaji satu-satu pemboleh ubah. Begitu juga populasi sasaran telah 

diberikan keutamaan dan  memastikan kesahan dan kebolehpercayaan data diperoleh. 

1.10 Batasan Kajian 

1.10.1 Batasan Tajuk 

Tajuk ini dibataskan kepada tiga konstruk iaitu sahsiah, keterlibatan, daya tahan dan 

kecerdasan emosi sekolah menengah yang mengikuti Program SUMUR di Malaysia. 

1.10.2 Batasan Pemboleh Ubah 

Kajian ini menggunakan empat jenis pemboleh ubah kajian; (i) sahsiah, (ii) keterlibatan 

Program SUMUR, (iii) daya tahan dan (iv) kecerdasan emosi murid. Kajian ini 

memberikan tumpuan kepada pemboleh ubah bersandar iaitu sahsiah dan gender murid 

tingkatan 4. Begitu juga pemboleh ubah bebas yang meliputi konstruk-konstruk 

kecerdasan emosi, keterlibatan dan daya tahan murid. Pemboleh ubah mediator pula 

terdiri daripada keterlibatan dan daya tahan murid. Pemboleh ubah ini dikira memadai 

untuk menggambarkan pembinaan sahsiah dan korelasi serta pengaruhnya dengan 

keterlibatan, daya tahan dan kecerdasan emosi. 

1.10.3 Batasan Sampel  

Dalam kajian ini, sampel diambil daripada murid tingkatan 4 yang berada di sekolah-

sekolah rintis melaksanakan Program SUMUR melibatkan seluruh negeri di Malaysia. 

Sampel terdiri daripada murid sekolah menengah tingkatan 4 yang mengikuti Program 

SUMUR, n = 490. 

1.10.4 Batasan Lokasi 

Lokasi kajian ini tertumpu kepada lima zon yang mewakili seluruh semenanjung 

Malaysia iaitu; zon utara (Perlis, Kedah, Penang dan Perak), zon tengah (Wilayah 

Persekutuan Kuala Lumpur, Wilayah Persekutuan Putrajaya, Selangor dan Negeri 

Sembilan), zon Selatan (Melaka dan Johor), Zon Pantai Timur (Kelantan, Terengganu 

dan Pahang), zon kepulauan Borneo (Sabah, Sarawak dan Wilayah Persekutuan 

Labuan). Namun begitu, keterbatasan negeri-negeri yang mewakili lima zon adalah 

Perlis, Wilayah Persekutuan Kuala Lumpur, Johor, Pahang dan Sabah.  

Penyelidik juga membataskan kajian kepada murid tingkatan 4 yang berumur 16 tahun, 

lelaki dan perempuan di Sekolah Menengah Kebangsaan (SMK) setiap negeri. Sekolah-

sekolah tersebut merupakan SMK pertama sebagai rintis yang melaksanakan Program 

SUMUR bermula pada tahun 2017. Responden dipilih bermula dengan mengikut kluster 

zon, seterusnya rawak berstrata mengikut negeri dan rawak mudah untuk memilih 

sekolah daripada semua kategori murid tidak mengira bangsa, agama dan aliran yang 

berada di tingkatan 4 sebagai responden kajian.   

Sekolah-sekolah rintis yang dipilih di setiap negeri tersebut disebabkan Program 

SUMUR telah bertapak lebih awal berbanding SMK lain serta mempunyai pengalaman 

yang pelbagai dalam menguruskan murid-murid yang terlibat dengan program tersebut. 

1.11 Definisi Konsep dan Operasional 

Kajian ini menggunakan beberapa istilah yang perlu diberikan definisi supaya 

pemahaman terhadap istilah-istilah jelas dalam konteks kajian ini. Beberapa definisi 

operasional kajian dapat dinyatakan seperti yang berikut: 

1.11.1 Sahsiah Murid  

Menurut Ahmad Fakhruddin et.al (2018), perubahan personaliti melahirkan tingkah laku 
yang mencerminkan jati diri secara membezakannya dengan individu lain, membina 

corak pemikiran, perasaan, tindakan, sahsiah dan peribadi. Sahsiah dalam kajian ini 

dianggap sebagai personaliti dan keperibadian. Kajian ini bertujuan melihat tahap 

sahsiah unggul murid berdasarkan dimensi tingkah laku yang menampilkan perlakuan 

budi bahasa, penampilan diri dan jati diri murid. Definisi sahsiah dikaitkan dengan 

Model Peribadi Imam al-Ghazali (Zaharah Hussin 2008; Salbiah Mohamed Salleh & 
Mohd Aderi Che Noh, 2015) iaitu setiap tingkah laku digerakkan oleh akal manusia, 

manakala hati umpama ‘raja’ yang mengawal tindak tanduk manusia ke arah kebaikan 

atau keburukan. 

1.11.2 Kecerdasan Emosi  

Menurut Mayer dan Salovey (1997), telah mengenal pasti kecerdasan emosi yang 

melibatkan keupayaan untuk melihat secara akurat, menilai, dan mengekspresikan 

emosi; keupayaan untuk mengakses atau menjana perasaan untuk mereka mudah 

berfikir; keupayaan untuk memahami emosi dan pengetahuan emosi; dan keupayaan 

mengawal emosi untuk merangsang pertumbuhan emosi dan intelektual.  

Kecerdasan emosi dalam kajian ini membawa maksud untuk melihat tahap keupayaan 

kecerdasan emosi murid yang mencetuskan perasaan mampu mengawal emosi untuk 

merangsang pertumbuhan emosi dan intelektual secara lebih positif. Dimensi yang ingin 
dikenal pasti ialah persepsi emosi, pemikiran emosi untuk rangsangan berfikir, 

pemahaman emosi dan pengurusan emosi dalam diri dan orang lain. 

1.11.3 Keterlibatan Murid 

Menurut Hanita Mohd Yusoff & Norzaini Azman (2018) keterlibatan murid bermaksud 

murid secara aktif terlibat dalam setiap aktiviti sekolah dengan bersungguh-sungguh 

untuk mempelajari sesuatu yang ditawarkan sama ada pembelajaran formal atau tidak 

formal. Istilah keterlibatan secara amnya ditakrifkan sebagai mempunyai aspek tingkah 
laku, emosi dan kognitif (Grier-Reed et al., 2012; Fredricks et al., 2004; Glanville & 

Wildhagen, 2007; González & Paoloni, 2014; Veiga et al., 2014; Pedler et al., 2020). 

Selaras dengan definisi keterlibatan yang terdapat kaitan dimensi-dimensi objektif dalam 

kajian ini, keterlibatan membawa maksud murid yang terlibat dalam pelaksanaan 

Program SUMUR di sekolah-sekolah kementerian dari segi afektif, kognitif dan tingkah 

laku. 

1.11.4 Daya Tahan 

Irmohizam Ibrahim & Muhamad Hussin (2016) telah memberi maksud daya tahan 
sebagai kemampuan yang melibatkan penyesuaian diri yang tinggi berhadapan dengan 

tekanan internal mahupun eksternal, mampu melawan pengaruh serta berupaya 

menghalang diri daripada menerima kegagalan. Dalam kajian ini, definisi daya tahan 

bermaksud kekuatan dalaman diri, kemampuan diri menyelesaikan masalah dan 

sokongan luaran berdasarkan Teori Grotberg (1995). Menurut Richardson (2002), 

berdaya tahan memerlukan peningkatan tenaga untuk berkembang. Sumber tenaga 

menurutnya ialah sumber rohani atau daya tahan semula jadi. Maka, dalam kajian ini 

daya tahan murid sekolah merupakan fokus utama dalam membentuk sahsiah murid serta 

sikap-sikap positif yang berkaitan bagi mereka yang mengikuti Program SUMUR. 

1.11.5 Program Sahsiah Unggul Murid (SUMUR)  

Program SUMUR ialah satu inisiatif daripada Bahagian Pendidikan Islam, Kementerian 

Pendidikan Malaysia (KPM) dalam memperkenalkan satu program khusus ke arah 

pembentukan sahsiah murid sepanjang tahun. Program ini telah dijalankan di Sekolah 

Menengah Kebangsaan Agama (SMKA) dan seterusnya ke Sekolah Agama Bantuan 

Kerajaan (SABK). Pada tahun 2017 program ini baru mula dilaksanakan di SMK harian 

di seluruh Malaysia. 

1.12 Rumusan 

Kajian berkaitan keterlibatan, daya tahan, kecerdasan emosi dan sahsiah sebelum ini 

yang telah melalui pelbagai metodologi masih memerlukan kajian lanjutan  dalam 

menempuh dunia pendidikan. Umumnya, murid di peringkat sekolah menengah 

mempunyai pelbagai latar belakang yang berbeza. Begitu juga, ruangan masa murid 

yang masih remaja merupakan suatu waktu yang sentiasa terdedah dengan pelbagai 

risiko atau mereka juga mempunyai kesempatan peluang yang baik untuk dikecapi. 

Pendidikan yang berterusan malahan memerlukan jangka masa yang panjang adalah bagi 

membuahkan keberhasilan dan kemenjadian individu berkualiti. Maka, hasrat yang 

tertulis dalam Bab 1, seterusnya akan disokong oleh sejumlah pengetahuan yang pernah 

dihasilkan daripada para pengkaji lepas dalam Bab 2. 

